
АННОТАЦИЯ

Ушбу мақолада пойтахт тушунчасига берилган илмий-назарий,

ҳуқуқий таърифлар ўрганилган, унинг ҳуқуқий белгилари хорижий

мамлакатлар қонунчилиги асосида таҳлил қилинган. Натижада муаллиф

томонидан “давлат пойтахти” тушунчасига ҳуқуқий таъриф ишлаб

чиқилган, унинг анъанавий ва замонавий белгиларини фарқлаш зарурати

асослантирилган. Давлат пойтахтининг мақомини белгилашда унинг

ҳуқуқий белгиларини қонунчиликка киритиш бўйича таклифлар илгари

сурилган.

Калит сўзлар: давлат, пойтахт, маъмурий марказ, бош марказий шаҳар,

пойтахт мақоми, давлат рамзи, маъмурий-ҳудудий бирлик пойтахтнинг

ҳуқуқий белгилари.

ПОНЯТИЕ «СТОЛИЦА ГОСУДАРСТВА» И 

ЕГО ПРАВОВЫЕ ПРИЗНАКИ 

АННОТАЦИЯ

В данной статье исследуются научно-теоретические, правовые

определения понятия “столица”, анализируются его правовые признаки на

основе законодательства зарубежных стран. В результате автором

разработано правовое определение понятие "столица государств", обоснована

необходимость разграничения его традиционных и современных признаков.

При определении статуса государственной столицы были выдвинуты

предложения о введении в законодательство ее правовых признаков.

Ключевые слова: государство, столица, административный центр,

главный центральный город, статус столицы, символ государства,

административно-территориальная единица, правовые признаки столицы.

Independent reseacher of the Academy of Public 

Administration under the President of the Republic of Uzbekistan

А CONCEPT OF "CAPITAL OF THE STATE" AND 

ITS LEGAL FEATURES

ANNOTATION

This article examines the scientific-theoretical, legal definitions given to

the concept of the capital, analyzes its legal features based on the legislation of

foreign countries. As a result, the author has developed a legal definition of the

concept of "capital of the state", based on the need to distinguish between its

traditional and modern features. When determining the status of the state

capital, proposals were put forward to introduce its legal features into the

legislation.

Keywords: state, capital, administrative center, main central city, status

of the capital, symbol of the state, administrative-territorial unit, legal features

of the capital.

“Давлат пойтахти” тушунчаси нафақат юридик фан ва амалиётда, балки

ижтимоий ҳаётнинг бошқа барча соҳаларида ҳам кенг қўлланилади. Ушбу

масалага дахлдор адабиётлар таҳлили бугунги кунда пойтахтнинг муайян

мамлакат ҳаётидаги сиёсий, ҳуқуқий, иқтисодий, ижтимоий, маданий, тарихий,

геосиёсий ўрни ва аҳамиятини ўрганиш билан боғлиқ муаммолар ҳали пухта

ўрганилмаганини, илгари сурилган концепциялар ва яратилган моделлар

амалиётга тўлиқ татбиқ этилмаганини кўрсатади.

Мамлакатимизда давлат пойтахтининг ҳуқуқий мақоми махсус

монографик тадқиқот объекти сифатида ўрганилмаган. Бироқ, Г.Исмаилова,

Р.Хакимов, Ш.Асадов, А.Махмудов, Қ.Умидуллаев каби ҳуқуқшунос олимлар

томонидан олиб борилган давлат суверенитети ва давлат ҳокимияти органлари

фаолиятига оид илмий тадқиқотлар доирасида Ўзбекистон Республикаси

потахти – Тошкент шаҳрининг алоҳида маъмурий-ҳудудий бирлик, давлат

пойтахти сифатида тутган ўрни қисман ёритилган [1], [2,Б.63], [3,Б.58],

[4, Б.48], [5,Б.46].

Хусусан, Ш.Асадов давлатнинг тузилиш шакли ва маъмурий ҳудудий

бирликларда самарали бошқарувни жорий этиш давлат суверенитетига

бевосита таъсир кўрсатувчи омил деб ҳисоблайди. Унинг тадқиқотида

Ўзбекистон Республикаси давлат тузилишига кўра, нисбий марказлашган,

мураккаб унитар давлат сифатида талқин этилган ва Ўзбекистон Республикаси

маҳаллий бошқарувининг ўзига хос хусусиятлари ҳам кўрсатиб ўтилган.

Олимнинг фикрича, Ўзбекистон Республикасининг Конституцияда

белгиланган пойтахти унинг давлат рамзлари – давлат байроғи, давлат герби ва

мадҳияси қаторида Ўзбекистоннинг суверенлиги ва мустақиллигини намоён

этади [3].

Шу нуқтаи назардан, “пойтахт” тушунчасининг ягона, мантиқан аниқ

ва лўнда таърифи, ўз навбатида махсус юридик таърифи ҳали ишлаб

чиқилмаган. Ушбу феноменнинг муҳим жиҳатлари ва ўзига хос хусусиятлари

ҳам пухта ўрганилмаган. Пойтахтларни у ёки бу асосларга кўра типларга

ажратиш билан боғлиқ масалалар ўз ечимини топмаган.

Умуман олганда, давлат пойтахти тушунчасининг нисбатан мукаммал

таърифлари қомусий хусусиятга эга бўлган адабиётларда берилган. Масалан,

“Ўзбекистон юридик энциклопедияси”да “пойтахт – давлатнинг бош марказий

шаҳри, мамлакатнинг маъмурий-сиёсий маркази” [6, Б.367], “Конституциявий

ҳуқуқ: энциклопедик луғат”ида “пойтахт – давлатнинг расмий маъмурий

маркази” деб таъриф берилган [7, Б.325].

В.И.Даль луғатида “пойтахт” деганда “давлатнинг марказий шаҳри,

мамлакатнинг маъмурий-сиёсий маркази” тушунилади [8,С.328]. В.Ф.Халипов

ўзининг “Кратологик луғат”ида пойтахт мамлакатнинг иқтисодий маркази

ҳисобланишини, аммо айрим давлатларда бу вазифани бошқа шаҳар бажариши

ҳам мумкинлигини таъкидлайди. Қоида тариқасида, пойтахт алоҳида бошқарув

тартибига эга бўлган мустақил маъмурий бирлик ҳисобланади [9, Б.359].

Оксфорд луғатида пойтахт (ингл. capital) “мамлакат, провинция ёки

штатнинг марказий шаҳри” сифатида таърифланади [10, Б.93].

“Пойтахт” тушунчасининг ҳуқуқий таърифига мисол қилиб Россия

Федерациясида қабул қилинган “Россия Федерациясининг пойтахти

тўғрисида”ги федерал қонун қоидаларидан бирини келтириш мумкин: “Россия

Федерациясининг пойтахти – Россия Федерацияси кўп миллатли халқининг

маданий, маънавий ва ижтимоий анъаналарининг тарихан қарор топган

маркази. Россия Федерациясининг пойтахти – Россия Федерацияси

Президентининг қароргоҳи, федерация субъектларининг ваколатхоналари,

шунингдек чет эл давлатларининг Россия Федерациясидаги дипломатик

ваколатхоналари жойлашган ер” [11]. Яъни, ушбу таърифда пойтахтга нафақат

тарихий анъаналар қарор топган марказ, балки давлат органлари ва чет эл

давлатларининг қароргоҳлари жойлашган жой сифатида таъриф берилган.

Бироқ, А.Александровнинг фикрича, Москва Россия Федерациясининг тенг

ҳуқуқли субьекти ва бир вақтнинг ўзида давлатнинг пойтахти сифатида иккита

мақомга эга эканлиги, замонавий Россия конституциявий ҳуқуқий тизимида

Москва шаҳрининг вазифаларини турлича ҳуқуқий шарҳланишига олиб

келади. Ўз навбатида ушбу мақом пойтахт ҳукумати, шаҳар мери фаолиятига ва

оддий фуқаролар ҳаётига таъсир қилади [12].

Ушбу таърифлар эвристик хусусиятга эга бўлса-да, пойтахт

тушунчасининг айрим жиҳатларигагина эътиборни қаратади ва унинг мураккаб

иқтисодий, сиёсий, тарихий, ижтимоий-маданий, геосиёсий феномен

сифатидаги моҳиятини тўлиқ акс эттирмайди.

Шу сабабли, “пойтахт” тушунчасига тўлиқ таъриф бериш учун унинг

белгиларини аниқлаш ва таҳлил қилиш лозим бўлади.

Бизнингча, пойтахтнинг белгиларини уларнинг келиб чиқиш

даврийлигига кўра икки катта гуруҳга бўлиш мақсадга мувофиқ:

I гуруҳ: пойтахтнинг анъанавий белгилари (тарихий, классик деб ҳам

аташ мумкин);

II гуруҳ: пойтахтнинг замонавий белгилари.

Пойтахтнинг анъанавий белгилари деганда илк давлатлар ва уларнинг

пойтахтлари пайдо бўлган даврдан бошлаб мавжуд бўлган ва бугунги кунга

қадар ўз аҳамиятини йўқотмаган белгиларни тушуниш зарур. Уларга,

бизнингча, қуйидагиларни киритиш мақсадга мувофиқ:

1) мамлакат ҳудудининг марказий ва ажратиб бўлмас қисми жойлашган

ҳудуд. Хусусан, қадимги Афина, Спарта, Бобил каби давлатлар шу номли

шаҳарлар атрофида пайдо бўлган бўлиб, ушбу шаҳарлар ўз давлатининг

пойтахти ва ушбу давлат мавжудлигининг тимсоли бўлган. Бугунги кунда ҳам

Андорра, Жазоир, Бразилия, Ватикан, Гватемала, Қувайт, Люксембург, Монако,

Панама, Сан-Марино, Сингапур, Тунис каби давлатлар ўз пойтахтлари билан

бир хил номга эга ва уларнинг аксарияти (Бразилия, Жазоир, Тунис кабилардан

ташқари) давлат сифатида ташкил топиши ва мавжуд бўлишида пойтахт

марказий ўрин тутади;

2) давлат раҳбарининг қароргоҳи жойлашган жой. “Пойтахт” сўзи

этимологик жиҳатдан ҳам “пойи тахт”, “столица”, “capital” сўзлари “тахт

остидаги жой”, “бош шаҳар” каби маъноларни англатади, Пекин (“Шимолий

пойтахт”), Остона, Сеул каби шаҳарларнинг номлари эса ўша халқлар

тилларида пойтахт маъносини англатади;

3) қонунлар ва умуммажбурий бошқа ҳужжатлар қабул қилинадиган ва

биринчи бўлиб эълон қилинадиган жой;

4) солиқ ва божлар тўпланадиган ва қайта тақсимланадиган жой.

Пойтахтнинг анъанавий белгиларини бугунги кундаги пойтахтларда ҳам

кўриш мумкин. Лекин улардан истиснолар ҳам йўқ эмас. Масалан, Даниянинг

асосий қисми Ютландия ярим оролида, унинг пойтахти Копенгаген шаҳри эса,

Зеландия оролида жойлашган. Транспорт коммуникациялари ва ахборот-

технологиялари ривожланган сари қонунларни эълон қилиш, солиқлар ва

бошқа мажбурий тўловларни йиғишда ҳам пойтахтнинг ўрни камайиб

бормоқда.

Пойтахтнинг замонавий белгиларини эса ҳозирги замон давлатлари

қонунчилиги ва амалиётини таҳлили қилиш орқали аниқлаш мумкин.

Масалан, “Беларусь Республикасининг пойтахти – Минск шаҳрининг

мақоми тўғрисида”ги Беларусь Республикаси Қонунини таҳлил қилиш асосида

ушбу давлат пойтахтининг қуйидаги белгилари мавжудлигини кўриш мумкин

[13]:

1) Беларусь Республикаси аҳоли пунктларининг алоҳида тоифасига

мансуб шаҳар;

2) давлатнинг маъмурий-сиёсий, иқтисодий ва маданий маркази;

3) Белорусь Республикаси Президентининг расмий давлат қароргоҳи,

давлат ҳокимияти олий органлари, бошқа марказий давлат органлари,

шунингдек хорижий давлатларнинг дипломатик ваколатхоналари, консуллик

муассасалари ва халқаро ташкилотларнинг ваколатхоналари жойлашган жой;

4) ўзининг герби, байроғи, мадҳияси ва уставига эга.

“Пойтахтнинг мақоми тўғрисида”ги Қирғиз Республикаси Қонунига

кўра ушбу давлат пойтахти – Бишкек шаҳри қуйидаги белгиларга эга [14]:

1) давлатнинг маъмурий-сиёсий, иқтисодий, илмий-таълим, тарихий-

маданий маркази;

2) алоҳида давлат аҳамиятига эга маъмурий ҳудудий бирлик;

3) Қирғиз Республикаси Конституцияси матнининг асл нусхаси, Қирғиз

Республикаси давлат рамзларининг эталонлари сақланадиган жой;

4) Қирғиз Республикаси Президентининг 1-сонли давлат қароргоҳи,

давлат ҳокимияти олий органлари, бошқа марказий давлат органлари,

шунингдек хорижий давлатларнинг дипломатик ваколатхоналари, консуллик

муассасалари ва халқаро ташкилотларнинг ваколатхоналари жойлашган жой;

4) ўзининг герби, байроғи, мадҳияси ва уставига эга.

Шунингдек, Қозоғистон [15], Туркманистон [16], Тожикистон [17] каби

давлатларнинг пойтахт мақоми тўғрисидаги қонунларида ҳам ушбу давлатлар

пойтахтларининг юқоридагиларга ўхшаш белгилари кўрсатилган.

Пойтахтнинг юқоридаги каби амалий ва рамзий белгиларига ривожланган

давлатлар тажрибасида ҳам алоҳида этибор берилади.

Масалан, 1776 йилда Филадельфияда қабул қилинган Америка Қўшма

Штатларининг Мустақиллик декларацияси асл нусхаси, АҚШ Конституцияси

ва Ҳуқуқлар тўғрисидаги Биллнинг асл нусхалари Вашингтондаги Миллий

архивнинг кўргазмалар залида сақланади ва барчанинг танишиб чиқиши учун

очиқ ҳисобланади [18].

Умуман олганда, давлат пойтахти феноменини англаб етиш борасида

тўпланган тажрибани ўрганиш, шунингдек “давлат пойтахти” тушунчасининг

илмий адабиётларда мавжуд талқинларини, давлат пойтахтининг энг муҳим

жиҳатларини, унинг роли ва асосий функцияларини белгилашга нисбатан

ёндашувларни таҳлил қилиш давлат пойтахтини мамлакатнинг тарихан

шаклланган ёки унинг сиёсий, маъмурий-бошқарув, ижтимоий-иқтисодий

ва маданий ҳаёти маркази сифатида махсус ташкил этилган марказий шаҳри

сифатидаги тасаввурни ривожлантириш зарур, деган хулосага келиш имконини

беради.

Давлатнинг моддий маконида муайян ўрин эгаллаган ҳолда, пойтахт

шаҳар мамлакат ҳудудининг маконда чекланган, турли омиллар таъсирида

яхлит тузилма сифатида шаклланган ва географик ўрни, табиий-иқлимий,

ижтимоий-иқтисодий, сиёсий ва бошқа шароитларининг ўзига хослиги билан

тавсифланадиган бир қисми сифатида намоён бўлади. Бошқача қилиб айтганда,

давлат пойтахти мамлакатнинг бошқа минтақаларга хос бўлган барча жиҳатлар

ва хусусиятларга эга бўлган, айни вақтда, ўзининг пойтахтлик хусусиятлари

билан улардан фарқ қиладиган алоҳида минтақаси ҳисобланади.

Юқоридаги таҳлиллар асосида “давлат пойтахти” тушунчасига

қуйидагича таъриф бериш мақсадга мувофиқ:

“Давлат пойтахти – давлатнинг маъмурий-сиёсий маркази бўлиб, давлат

раҳбарининг қароргоҳи, мамлакат парламенти, ҳукумати ва суд ҳокимиятининг

олий органлари жойлашган, давлатнинг ташкил топиши учун асос

ҳисобланувчи ҳужжатнинг асл нусхаси ва давлат рамзлари сақланадиган,

хорижий давлатларнинг дипломатик ваколатхоналари ва уларга

тенглаштирилган бошқа ваколатхоналар жойлашган алоҳида ҳуқуқий мақомга

эга маъмурий-ҳудудий бирлик”.

Шунингдек, илмий тадқиқотлар натижалари, қонунчилик ва хориий

тажриба таҳлили ҳамда “давлат пойтахти” тушунчасига берилган муаллифлик

таърифи асосида Ўзбекистон Республикаси пойтахти – Тошкент

шаҳрининг қуйидаги 3 та муҳим белгиларини санаб ўтиш мумкин:

1) Ўзбекистон Республикасининг сиёсий, маъмурий, иқтисодий,

ва маданий маркази;

2) Ўзбекистон Республикаси Конституцияси матнининг асл нусхаси,

Ўзбекистон Республикаси давлат рамзларининг эталонлари сақланадиган жой;

3) Ўзбекистон Республикаси Президентининг қароргоҳи, Ўзбекистон

Республикаси Олий мажлисининг Қонунчилик палатаси ва Сенати, Вазирлар

Маҳкамаси, Конституциявий суди, Олий суди, бошқа марказий давлат

ҳокимияти ва бошқаруви органлари, Қорақалпоғистон Республикасининг

ваколатхонаси, шунингдек хорижий давлатларнинг дипломатик

ваколатхоналари, консуллик муассасалари ва халқаро ташкилотларнинг

ваколатхоналари жойлашган жой.

Пойтахтнинг ушбу белгилари ҳуқуқий мустаҳкамлаш алоҳида қонун

қабул қилишни тақозо этади. Бу каби қонунлар, юқорида санаб ўтилганидек

Беларусь, Қирғиз Республикаси, Қозоғистон, Туркманистон, Тожикистон каби

давлатларда, Россия Федерациясида қабул қилинган.

Илмий нуқтаи назардан ҳам пойтахтнинг ушбу белгилари фақат назарий-

ҳуқуқий тушунчалар сифатида эмас, қонунчилик ҳужжатидаги ҳуқуқий норма

сифатида белгиланиши керак.

Қолаверса, Ўзбекистон Республикаси Президентининг 2018 йил

17 августдаги ПФ–5515-сон “Тошкент шаҳрида бошқарувнинг алоҳида

тартибини жорий этиш бўйича ҳуқуқий эксперимент тўғрисида”ги

Фармонининг 25-бандида “Ўзбекистон Республикаси пойтахтининг мақоми

тўғрисида”ги Қонун лойиҳасини ишлаб чиқиш топширилган.

Шу сабабли, Ўзбекистон Республикаси пойтахтининг юқорида санаб

ўтган белгиларини ушбу Қонунда белгилаш таклиф этилади [19].

